
ПРЕДЛОГ НА ЗАКОН 

ВОВЕД: 

I.ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИТЕ ЗА ДОНЕСУВАЊЕ НА ЗАКОНОТ

Согласно Уставот на Република Северна Македонија, како највисок акт, граѓаните на Република Северна Македонија, македонскиот народ, како и граѓаните кои живеат во нејзините граници кои се дел на албанскиот народ, турскиот народ, влашкиот народ, српскит народ, ромскиот народ, бошњачкиот народ и другите, ја конституираат Република Северна Македонија, како самостојна и суверена држава, со намера да се воспостави и зацврти владеењето на правото, да се гарантираат човековите права и граѓанските слободи, да се обезбеди мир и соживот, социјална правда, економска благостојба и напредок на личниот и заедничкиот живот.

Во Република Северна Македонија покрај заедниците кои таксативно се набројуваат во Преамбулата на Уставот на Република Северна Македонија, врз основа на податоците од последниот попис на населението, живеат уште и припадници на етничките заедници на Египќаните, Црногорците, Хрватите, Словенците, Пољаците, Унгарците, Украниците, Русите, Ерменците, Бугарите и Грците. Овие заедници се организирани во соодветни здруженија на граѓани, со што го негуваат својот културен и етнички идентитет.

Со усвојување на предложените изменувања и дополнувања на Законот за празниците ќе се укине дискриминацијата и исклучувањето што го генерира овој Закон врз припадниците на заедниците кои се познати како „другите“ од Премамбулата. Во рамките на духот на градењето на концептот за развој на едно општество за сите и оваа категорија на граѓани ќе бидат рамноправни и со еднакви можности со останатите граѓани кои имаат право да имаат свој неработен ден, што е значаен за соодветната сопствена историјата, културата и идентитетот на посебната заедница.
Со предлозените измени и дополнувања на овој Закон истиот се ускладува со членовите 3, 4 и 5 Рамковната конвенција за заштита на националните малцинства на Советот на Европа, која Република Северна Македонија ја има потпишано и ратификувано, со што истата постанала дел на националното законодавство. Исто така се ускладува и со препораките на Советодавниот комитет на Рамковната конвенција за заштита на националните малцинства при Советот на Европа, забележани во нивниот последен извештај при мониторинг објавен на 20 декември 2016, а Европската комисија во извештајот за напредокот на земјата од Април 2018 година, реферираше кон истите препораки.
Република Северна Македонија со закон го има уредено прашањето на празниците, каде што самиот мултиетнички и мултиконфесионален карактер на државата ја диктира категоризацијата на: државни празници, празниците на републиката и празниците кои се празнуваат и се неработни денови за граѓаните (зависно од етничката и верската припадност).

Со донесувањето на Предлог законот за изменување и дополнување на Законот за празниците во Република Македонија, ќе се потврди поддршката на вредностите на градење на мултикултурното општетсво, толеранцијата и меѓусебното разбирање на сите нејзини граѓани.

.
 
II.ЦЕЛИ, НАЧЕЛА И ОСНОВНИ РЕШЕНИЈА


Предлог на законот за изменување и дополнување на Законот за празниците на Република Македонија, се заснова на истите начела на кои се заснова и Законот за празниците на Република Македонија.

III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА


   Предлогот на законот за изменување и дополнување на Законот за празниците на Република Македонија нема да предизвика финансиски импликации врз Буџетот на Република Северна Македонија.
IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ И НАЧИНОТ НА НИВНОТО ОБЕЗБЕДУВАЊЕ, КАКО И ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ


За спроведување на Предлогот на закон за изменување и дополнување на Законот за празниците на Република Македонија не е потребно обезбедување на финансиски средства и не повлекува материјални обврски.

ПРЕДЛОГ НА ЗАКОН

ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА ПРАЗНИЦИТЕ НА РЕПУБЛИКА МАКЕДОНИЈА
Член 1

Во Законот за празниците на Република Македонија ("Службен весник на Република Македонија" број 21/1998 и 18/2007), во насловот на Законот зборовите „Република Македонија“ се заменуваат со зборовите „Република Северна Македонија“.

Член 2

Во член 1 зборовите „Република Македонија“ се заменуваат со зборовите „Република Северна Македонија“.
Член 3

Во целиот член 2 зборовите „Република Македонија“ се заменуваат со зборовите „Република Северна Македонија“.

Член 4

Во член 4 став 1 зборовите „Република Македонија“ се заменуваат со зборовите „Република Северна Македонија“.

Во став 2 зборовите „Република Македонија“ се заменуваат со зборовите „Република Северна Македонија“.

Во алинеја 8 сврзникот „и“ на крајот од реченицата се заменува со точка и запирка.

Во алинејата 9 точката на крајот од реченицата се заменува со точка и запирка.
По алинејата 9 се додаваат десет нови алинеи 10, 11, 12, 13, 14, 15, 16, 17, 18 и 19, кои гласат:

„- 8 февруари, ден на словенската култура, за припадниците на словенечката заедница;

- 15 март, национален ден Унгарците, за припадниците на унгарската заедница; 

- 3 мај, национален ден на Пољаците, за припадниците на полската заедница;

-  24 јуни, меѓународен ден на Балканските Египќани, за припадниците на египќанската заедница;

 - 25 јуни, национален ден на Хрватите, за припадниците на хрватската заедница;

 - 13 јули, национален ден на Црна Гора, за припадниците на црногорската заедница;

 
- 21 септември, национален ден на Ерменците, за припадниците на ерменската заедница;

- 22 септември, ден на независноста на Бугарија, за припадниците на бугарската заедница;

 
- 28 октомври, ден на независноста на Грција, за припадниците на грчката заедница и.


- 4 ноември, национален ден на Русите, за припадниците на руската заедница.“.
Член 5

Во член 6 зборовите „Република Македонија“ се заменуваат со зборовите „Република Северна Македонија“.

Член 6

Овој закон влегува во сила осмиот ден од денот на објавувањето во „Службен весник на Република Северна Македонија“.

О Б Р А З Л О Ж Е Н И Е
I. ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГОТ НА ЗАКОНОТ 

     
  Со Законот за празниците на Република Македонија ("Службен весник на Република Македонија" број 21/1998 и 18/2007), се уредуваат државните празници на Република Северна Македонија и другите празници и се определуваат неработните денови на празнувањето.

 Во членовите 1, 2, 5 и 6 од овој Предлог на закон врши изменување на насловот и одредбите од членовите 1, 2 и 6 на овој Закон, се со цел да се усогласи Законот со измените на Уставот за промена на уставно име од Република Македонија во Република Северна Македонија.

Во член 4 се врши измена и дополнување на одредбата на член 4 од Законот за празниците и тоа Република Македонија се заменува со Република Северна Македонија, а во ставот 2 се додаваат нови алинеи со кои како неработни денови за припадниците на словенечката заедница, унгарската заедница, полската заедница, египќанската заедница, хрватската заедница, црногорската заедница, ерменската заедница, бугарската, заедница грчката заедница и руската заедница, се прогласуваат и деновите:
- 8 февруари, празник за припадниците на словенечката заедница;

- 15 март, празник за припадниците на унгарската заедница; 
-   3 мај, празник за припадниците на полската заедница;

-  24 јуни, празник за припадниците на египќанската заедница;

- 25 јуни, празник за припадниците на хрватската заедница;

- 13 јули, празник за припадниците на црногорската заедница;

- 21 септември, празник за припадниците на ерменската заедница;

-  22 септември, празник за припадниците на бугарската заедница;

- 28 октомври, празник за припадниците на грчката заедница; “.


-  4 ноември, празник за припадниците на руската заедница;
Во членот 6 е уредено влегувањето во сила на законот.  
II. МЕЃУСЕБНАТА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ


Решенијата содржани во предложените одредби се меѓусебно поврзани и претставуваат една правна целина.

III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА



Со предложените измени и дополнувања на Законот, ќе се празнуваат и ќе бидат неработни деновите: 8 февруари за припадинците на словенечката заедница; 15 март за припадниците на унгарската заедница; 3 мај за припадниците на полската заедница; 24 јуни за припадниците на египќанската заедница; 25 јуни за припадниците на хрватската заедница; 13 јули за припадниците на црногорската заедница; 21 септември за припандиците на ерменската заедница; 22 септември за припадниците на бугарската заедница; 28 октомври за припадниците на грчката заедница и; 4 ноември  за припадниците на руската заедница.
ТЕКСТ НА ОДРЕДБА НА ЗАКОНОТ ЗА ПРАЗНИЦИТЕ НА РЕПУБЛИКА МАКЕДОНИЈА КОИ СЕ ИЗМЕНУВААТ И ДОПОЛНУВААТ ("Службен весник на Република Македонија" број 21/1998 и 18/2007)
З А К О Н

ЗА ПРАЗНИЦИТЕ НА РЕПУБЛИКА МАКЕДОНИЈА

Член 1

Со овој закон се утврдуваат државните празници на Република Македонија и другите празници и се определуваат неработните денови на празнувањето.

Член 2

Државни празници на Република Македонија се:

- 24 Мај, “Св. Кирил и Методиј” - Ден на сесловенските просветители;

- 2 Август, Ден на Републиката;

- 8 Септември, Ден на независноста;

- 11 Октомври, Ден на народното востание;

- 23 Октомври, Ден на македонската револуционерна борба и

- 8 Декември, “Св. Климент Охридски”.

Празници на Република Македонија се:

- 1 Јануари, Нова година;

- Божик, првиот ден на Божик, 7 јануари според православниот календар;

- Велигден, вториот ден на Велигден според православниот календар;

- 1 Мај, Ден на трудот и

- Рамазан Бајрам, првиот ден на Рамазан Бајрам.

Член 4

Во Република Македонија се празнуваат и неработни денови за верниците од православната вероисповед се:

- Бадник, ден пред Божик;

- 19 Јануари, Богојавление (Водици);

- Велики Петок, петок пред Велигден;

- 28 Август, Успение на Пресвета Богородица (Голема Богородица) и

- Духовден, петок пред Духовден.

Во Република Македонија се празнуваат и неработни денови се: 

- Курбан Бајрам, првиот ден на Курбан Бајрам за верниците од муслиманската вероисповед;

- 22 Ноември, Ден на албанската азбука за припадниците на албанската заедница;

- 21 Декември, Ден на настава на турски јазик за припадниците на турската заедница;

- Јом Кипур, првиот ден на Јом Кипур за припадниците на еврејската заедница;

- првиот ден на Божик, вториот ден на Велигден и Празникот на сите светци, според Грегоријанскиот календар за верниците од католичката вероисповед;

- 27 Јануари, Свети Сава за припадниците на српската заедница;

- 8 Април, Меѓународен ден на Ромите за припадниците на ромската заедница;

- 23 Мај, Национален ден на Власите за припадниците на влашката заедница и

- 28 Септември, Меѓународен ден на Бошњаците за припадниците на бошњачката заедница.
Член 6

Владата на Република Македонија со акт определува кои државни органи и други јавни служби, јавни претпријатија, трговски друштва, установи и други правни лица, се должни да работат во деновите на празниците од членовите 2 и 4 на овој закон.

